
 
 

Publicaziuns dalla vischnaunca, jamna 8 

 
Votaziuns federalas e votaziuns communalas dils 3 da mars 2024 
 
L’urna principala en casa communala ei aviarta sco suonda: 
Dumengia, 3-3-2024, 09.00–11.00 
 
La documentaziun da votar duess mintga votant(a) haver obteniu. Cass cuntrari san ins s’annunziar 
immediatamein, denton sil pli tard entochen venderdis, igl 1. da mars 2024, allas 14.00, tier 
l’administraziun communala (tel. 081 920 36 36). 
 
Levgiament da votar 
Mintga votant(a) ha la pusseivladad da dar giu sia vusch a scret. En gliez mument sto el/ella observar il 
suandont: 
 
1. Emplenir ora ils cedels da votar a maun e metter quels en la cuviarta da votar grischa e serrar giu ella. 
 
2. Metter la cuviarta da votar grischa ensemen cun il certificat dil dretg da votar suttascret en la cuviarta 
alva, cun la quala Vus haveis obteniu la documentaziun da votaziun. 
 
3. La cuviarta ch’ei adressada all’administraziun communala saveis Vus tarmetter cun posta (basegna 
negina francatura) ni directamein fierer en la scaffa da brevs dalla casa communala. 
 
Ils cedels da votar ston esser sil pli tard la dumengia, ils 3 da mars 2024 allas 11.00 tier l’administraziun 
communala. 
 
Aschinavon ch'ei vegn buca risguardau sura instrucziuns da votar, ein ils cedels da votar 
nunvaleivels. 
 
Suprastonza communala 
 

 
 
Damonda da baghegiar 
 
2024-1010.000 
Datum dalla publicaziun: 23 da fevrer 2024 
Patruns:  Ronny & Eveline Zanin-Paulin, Via Raveras 22, 7180 Disentis/Mustér 
Representant:  BeerBigliel SA, Via Alpsu 49, 7180 Disentis/Mustér 
Intenziun:  Niev indrez da fotovoltaic vid la fatschada 
Edifeci nr.:  66 
Parcella:  850 
Adressa:  Via Raveras 22, 7180 Disentis/Mustér 
Zona:  Zona da habitar mischedada 3 (HM3) 
Zona da prighel:  Zona da prighel 1 (tenor AWN) 
 
Protestas: 
Ils plans da construcziun ein deponi tier l’administraziun communala. L’investa publica cuoza 20 dis dapi il 
datum dalla publicaziun. Eventualas protestas encunter sura damonda da baghegiar ein d’inoltrar a scret 
enteifer 20 dis all’instanza da baghegiar, caum postal 57, 7180 Disentis/Mustér. La protesta sto esser 
motivada e suttascretta dil recurrent ni da siu representant. 
 
Uffeci da baghegiar Disentis/Mustér 

 

 
 
Annunzias da baghegiar 
 
All’instanza da baghegiar ei sin fundament digl art. 64, alinea 2 dalla lescha da baghegiar e digl art. 40 
dall’ordinaziun davart la planisaziun dil territori dil cantun Grischun OPT vegniu annunziau ils suandonts 
projects: 

Nr. 2024-2012.000 
Placi Manetsch, Via Crestas 13, 7183 Mumpé Medel; sanaziun dall’isolaziun dil balcun, nivellar plazs da 
seser e plaz avon casa, parcella 2183, Via Crestas 13, 7183 Mumpé Medel. 
 
Nr. 2024-2015.000 
Florian Lutz, Via Veier 8, 7180 Disentis/Mustér; lavurs da manteniment vid ils mirs da crappa e nova cuvrida 
digl access cun «Rasengittersteine», Via Clavau, parcella 3635, 7182 Cavardiras 
 
Uffeci da baghegiar Disentis/Mustér 
 

 
 
Cussegl da vischnaunca 
 
Il cussegl da vischnaunca seraduna venderdis, igl 1. da mars 2024, allas 19.30 en halla Cons. 
 
Tractandas: 
1. Protocol 29-2021/2024 
2. Saramentaziun dil niev cusseglier da vischnaunca  
3. Ovra Solara Magriel: Presentaziun dil stan actual dil project entras Axpo Solutions AG 
4. Ovra Solara Magriel: Dretg da construcziun (messadi 50-2021/2024) 
5. Pendicularas Mustér SA: Concessiun dil dretg dallas auas (messadi 51-2021/2024) 
6. Ura da damondas (conform ad art. 44 dil regulativ da fatschentas) 
 
Il president dil cussegl da vischnaunca 
 

 
 
Cussegl da vischnaunca - Rapport dalla seduta dils 16 da fevrer 2024 
 
Venderdis, ils 16 da fevrer 2024 ha giu liug el Center Fontauna la 29avla seduta dil cussegl da vischnaunca 
dalla perioda d’uffeci 2021/2024. El center dalla seduta ei stau in credit per la sanaziun dalla Via Cons. Il 
cussegl da vischnaunca ha concediu cun 10 encunter neginas vuschs e duas abstenziuns in credit da frs. 
1’849’000.-- per la sanaziun dalla Via Cons ed eligiu unanimamein la nova cumissiun da baghegiar. 
 
Sut l’egida dil president dil cussegl da vischnaunca Ignaz Venzin ei vegniu concediu venderdis sera in 
credit ell’altezia da frs. 1’849’000.-- per la sanaziun dalla Via Cons ed in credit ell’altezia da frs. 335’000.—pil 
remplazzament dalla canalisaziun d’aua tschuffa sco era la construcziun dalla canalisaziun d’aua schubra 
dalla Via Cons. Gia dapi onns sefatschenta la vischnaunca cun la sanaziun dalla Via Cons e dalla 
canalisaziun. Finalmein ha la suprastonza communala saviu suttametter al cussegl da vischnaunca in project 
per la renovaziun dalla Via Cons sco era pil remplazzament e la sanaziun dallas lingias da provediment. Cun 
quei project eisi era pusseivel da sligiar las sfidas en connex cun las auas piarsas el contuorn dalla casa 
communala e dalla Banca Raiffeisen. Il project dalla via ei concepius taluisa, ch’el risguarda singulas mesiras 
ord il concept per l’attractivitad dil center dil Vitg. Conform agl art. 21 lit. c dalla constituziun communala vegn 
la decisiun davart il credit da frs. 335’000.-- suttamess al referendum facultativ. Il conclus davart il credit da 
frs. 1’849’000.-- vegn tenor art. 32 lit. d dalla constituziun communala suttamess alla cuminonza da votantas 
e votants, prevedentamein igl avrel 2024. 
 
Plinavon ha il cussegl da vischnaunca eligiu unanimamein la nova cumissiun da baghegiar. Suandontas 
persunas fan part a quella pil temps restont dalla perioda d’uffeci 2021/2024: 
 
– Victor Candinas, 1969, commerciant e keyholder 
– Felicia Deflorin, 1985, dessignadra da construcziun aulta 
– Giuanna Desax, 1972, giurista 
– Urban Maissen, 1981, architect 
 
La nova cumissiun da baghegiar entscheiva cun sia lavur el decuors dil mars 2024. 

Referendum facultativ 
A caschun da sia seduta dils 16 da fevrer 2024 ha il cussegl da vischnaunca approbau cun 10 encunter 
neginas vuschs (2 abstenziuns) in credit da frs. 335’000.—pil remplazzament dalla canalisaziun d’aua 
tschuffa sco era la construcziun dalla canalisaziun d’aua schubra dalla Via Cons. 
 
Conform ad art. 21 lit. c dalla constituziun communala ei quella decisiun suttamessa al referendum facultativ. 
Il messadi davart quella fatschenta ei exponius per investa en casa communala (stanza nr. 10). Enteifer 20 
dis dapi la publicaziun ufficiala han 80 votants la pusseivladad d’inoltrar enviers sura conclus il referendum e 
pretender ina votaziun dil pievel. 
 
Suprastonza communala 
 

 
 
Cussegl da vischnaunca – Abdicaziun e declaraziun d’elecziun 
 
Cusseglier Roland Cajacob ha muort sia elecziun sco menader digl uffeci infrastructura e baghegiar 
demissiunau sco commember dil parlament communal sin la fin da fevrer 2024. 
 
A caschun dall’elecziun dil cussegl da vischnaunca dils 27 da settember 2022 ha Rafael Maissen 
contonschiu las tierz biaras vuschs dils candidats buca eligi. Cunquei che la persuna cun las biaras vuschs 
dils candidats buca eligi ei gia entrada el cussegl da vischnaunca e la persuna cun las secund biaras vuschs 
dils candidats ha desistiu da daventar cusseglier da vischnaunca, ha la suprastonza communala sebasond 
sin art. 30 al. 1 dalla lescha communala davart ils dretgs politics declarau Rafael Maissen sco niev 
commember dil cussegl da vischnaunca entochen la fin 2024. 
 
Nus engraziein a Roland Cajacob per siu engaschi el cussegl da vischnaunca. Al niev cusseglier da 
vischnaunca Rafael Maissen giavischein nus bia plascher e satisfacziun en sia impurtonta incarica. 
 
Suprastonza communala 
 

 
 
Referendum facultativ 
 
Ils 23 da schaner 2024 ha il cussegl da vischnaunca approbau unanimamein in credit da frs. 275’000.– per la 
realisaziun dil concept da molocs enteifer igl emprem quartal 2024. 
 
Encunter quella decisiun ei enteifer il termin fixau buca vegniu fatg diever dil referendum, aschia ch’ella ha 
contonschiu vigur legala.  
 
Suprastonza communala 
 

 
 
Serrada dalla via Sogn Antoni 
 
Muort lavurs da transport da lenna cun helicopter ord igl uaul dils Stocs e transports da lenna vegn la via 
Sogn Antoni ad esser serrada pil traffic motorisau sco era per pedunzs. Las lavurs han prevedentamein liug 
naven da gliendisdis ils 19-02-2024 e cuozan pli u meins 10 dis (dependent dall’aura). Il temps detagliau digl 
impediment vegn affischaus el liug. Igl access a Cavardiras ei pusseivels duront quei temps sur Brulf. Per 
damondas urgentas eis ei da contactar il selvicultur Simon Cathomen, Telefon; 081 920 36 41. 
 
Bien engraziament per l’enconuschientscha e capientscha. 
 
Uffeci forestal Disentis/Mustér 

Controlla da habitonts 
 
Naschientscha 
Mia Santos Arteiro, naschida ils 12 da fevrer 2024, feglia da Adriana Filipa Carvalho dos Santos Arteiro e 
Ricardo Edson Barbosa da Silva Arteiro 
 
Administraziun communala 
 

 
 
Evangelisch-Ref. Kirchgemeinde Cadi 
 
Concert digl orchester: «Neuen Zürcher Orchester», 25 da fevrer 2024 allas 17.00 el Center Aua Viva - 
Mustér. 
Suenter 2023 selegrein nus, da puspei annunziar in concert digl orchester «Neuen Zürcher Orchester» – cun 
ses rodund 30 musicantas e musicants dil»«NZO» – sut la bagetta da Martin Studer. L’entrada ei gratuita – 
collecta. 
 
Konzert mit dem «Neuen Zürcher Orchester», 25. Februar 2024 um 17 Uhr im Gemeindezentrum Aua 
Viva, Disentis. 
Nach 2023 freuen wir uns, einen Auftritt des «Neuen Zürcher Orchester» mit rund 30 Musikerinnen und 
Musiker des «NZO»» unter der künstlerischen Leitung vom Martin Studer, bekannt zu geben. Der Eintritt ist 
frei, es wird eine Kollekte erhoben. 
 

 
 
Colonna d’agid Cadi 
 
Cuors da reiver en halla 
Gia dapi biars onns organisescha la Colonna d’agid Cadi mintga stad cuors da reiver per affons. Per dar era 
la pusseivladad da trenar da reiver vegn organisau duront 8 mesjamnas sera in cuors da reiver per affons 
dallas annadas 2016 entochen 2011. 
 
Liug:  Halla da reiver el Center Fontauna, Mustér 
Entschatta:  gievgia, ils 14-3-2024 entochen entschatta matg 2024.  
 Annadas 2016 entochen 2011, 17.30 - 19.00. 
Menaders:  Commembers dalla Colonna d’agid Cadi cun brevet, Giuventetgna + sport 
Annunzias:  Entochen venderdis, ils 8-3-2024 alla Colonna d’agid Cadi, Otmar Venzin,   
 tel. 079 381 25 52. 
Segirada ei caussa da mintga participontA. 
 
Colonna d’agid Cadi 
 

 
 
Sentupada cun affons pigns e geniturs 
 
Nus envidein cordialmein tut ils affons entochen treis onns (cun fargliuns e geniturs) da s’entupar, termagliar 
e paterlar. Proxima sentupada mesjamna, ils 28 da fevrer 2024 allas 9:30-11:00 en casa da scola Segnas, 
local artgin, ella 1. alzada. Prender cun marenda e scalfins. 
 
Cordialmein envida  
Uniun da dunnas, ressort affons 

Weltgebetstag Palästina 2024 
 
Weltgebetstag Palästina 2024, venderdis igl 1. da mars 2024, 19.00, Marienkapelle im Kloster Disentis. 
Cordialmein envida 
Uniun da dunnas Mustér, Tina Bundi e Rita Huonder e la gruppa da preparaziun ecumenica 
 
Freitag, 1. März 2024, 19 Uhr, Marienkapelle im Kloster Disentis.  
Herzlich laden ein 
Uniun da dunnas Mustér, Tina Bundi und Rita Huonder und die ölumenische Vorbereitungsgruppe 
 

 


